
Raghuvansha by Kalidas Chapter 2

ರಘುವಂಶಂ ಸರ್ಗಃ 2 ಕಾಲಿದಾಸಕೃತಂ

ಅಥ ಪ್ರಜಾನಾಮಧಿಪಃ ಪ್ರಭಾತೇ ಜಾಯಾಪ್ರತಿಗ್ರಾಹಿತಗಂಧಮಾಲ್ಯಾಂ .

ವನಾಯ ಪೀತಪ್ರತಿಬದ್ಧವತ್ಸಾಂ ಯಶೋಧನೋ ಧೇನುಮೃಷೇರ್ಮುಮೋಚ .. 2-

1..

ತಸ್ಯಾಃ ಖುರನ್ಯಾಸಪವಿತ್ರಪಾಂಸುಮಪಾಂಸುಲಾನಾಂ ಧುರಿ ಕೀರ್ತನೀಯಾ .

ಮಾರ್ಗಂ ಮನುಷ್ಯೇಶ್ವರಧರ್ಮಪತ್ನೀ ಶ್ರುತೇರಿವಾರ್ಥಂ ಸ್ಮೃತಿರನ್ವಗಚ್ಛತ್ .. 2-2..

ನಿವರ್ತ್ಯ ರಾಜಾ ದಯಿತಾಂ ದಯಾಲುಸ್ತಾಂ ಸೌರಭೇಯೀಂ ಸುರಭಿರ್ಯಶೋಭಿಃ .
ಪಯೋಧರೀಭೂತಚತುಃಸಮುದ್ರಾಂ ಜುಗೋಪ ಗೋರೂಪಧರಾಮಿವೋರ್ವೀಂ
.. 2-3..

ವ್ರತಾಯ ತೇನಾನುಚರೇಣ ಧೇನೋರ್ನ್ಯಷೇಧಿ ಶೇಷೋಽಪ್ಯನುಯಾಯಿವರ್ಗಃ .
ನ ಚಾನ್ಯತಸ್ತಸ್ಯ ಶರೀರರಕ್ಷಾ ಸ್ವವೀರ್ಯಗುಪ್ತಾ ಹಿ ಮನೋಃ ಪ್ರಸೂತಿಃ .. 2-4..
ಆಸ್ವಾದವದ್ಭಿಃ ಕವಲೈಸ್ತೃಣಾನಾಂ ಕನ್ಡೂಯನೈರ್ದಂಶನಿವಾರಣೈಃಶ್ಚ .
ಅವ್ಯಾಹತೈಃ ಸ್ವೈರಗತೈಶ್ಚ ತಸ್ಯಾಃ ಸಮ್ರಾಟ್ ಸಮಾರಾಧನತತ್ಪರೋಽಭೂತ್ .. 2-5..

ಸ್ಥಿತಃ ಸ್ಥಿತಾಮುಚ್ಚಲಿತಃ ಪ್ರಯಾತಾಂ ನಿಷೇದುಷೀಮಾಸನಬಂಧಧೀರಃ .
ಜಲಾಭಿಲಾಷೀ ಜಲಮಾದದಾನಾಂ ಛಾಯೇವ ತಾಂ ಭೂಪತಿರನ್ವಗಚ್ಛತ್ .. 2-6..

ಸ ನ್ಯಸ್ತಚಿಹ್ನಾಮಪಿ ರಾಜಲಕ್ಷ್ಮೀಂ ತೇಜೋವಿಶೇಷಾನುಮಿತಾಂ ದಧಾನ .

ಆಸೀದನಾವಿಷ್ಕೃತದಾನರಾಜಿರಂತರ್ಮದಾವಸ್ಥ ಇವ ದ್ವಿಪೇಂದ್ರಃ .. 2-7..
ಲತಾಪ್ರತಾನೋದ್ಗ್ರಥಿತೈಃ ಸ ಕೇಶೈರಧಿಜ್ಯಧನ್ವಾ ವಿಚಚಾರ ದಾವಂ .

ರಕ್ಷಾಪದೇಶಾನ್ಮುನಿಹೋಮಧೇನೋರ್ವನ್ಯಾನ್ವಿನೇಷ್ಯನ್ನಿವ ದುಷ್ಟಸತ್ತ್ವಾನ್ .. 2-8..

ವಿಸೃಷ್ಟಪಾರ್ಶ್ವಾನುಚರಸ್ಯ ತಸ್ಯ ಪಾರ್ಶ್ವದ್ರುಮಾಃ ಪಾಶಭೃತಾ ಸಮಸ್ಯ .
ಉದೀರಯಾಮಾಸುರಿವೋನ್ಮದಾನಾಮಾಲೋಕಶಬ್ದಂ ವಯಸಾಂ ವಿರಾವೈಃ .. 2-
9..

ಮರುತ್ಪ್ರಯುಕ್ತಾಶ್ಚ ಮರುತ್ಸಖಾಭಂ ತಮರ್ಚ್ಯಮಾರಾದಭಿವರ್ತಮಾನಂ .

ಅವಾಕಿರನ್ಬಾಲಲತಾಃ ಪ್ರಸೂನೈರಾಚಾರಲಾಜೈರಿವ ಪೌರಕನ್ಯಾಃ .. 2-10..
ಧನುರ್ಭೃತೋಽಪ್ಯಸ್ಯ ದಯಾರ್ದ್ರಭಾವಮಾಖ್ಯಾತಮಂತಃಕರಣೈರ್ವಿಶಂಕೈಃ .
ವಿಲೋಕಯಂತ್ಯೋ ವಪುರಾಪುರಕ್ಷ್ಣಾಂ ಪ್ರಕಾಮವಿಸ್ತಾರಫಲಂ ಹರಿಣ್ಯಃ .. 2-11..
ಸ ಕೀಚಕೈರ್ಮಾರುತಪೂರ್ಣರಂಧ್ರೈಃ ಕೂಜದ್ಭಿರಾಪಾದಿತವಂಶಕೃತ್ಯಂ .

ಶುಶ್ರಾವ ಕುಂಜೇಷುಯಶಃ ಸ್ವಮುಚ್ಚೈರುದ್ಗೀಯಮಾನಂ ವನದೇವತಾಭಿಃ .. 2-12..
ಪೃಕ್ತಸ್ತುಷಾರೈರ್ಗಿರಿನಿರ್ಝರಾಣಮನೋಕಹಾಕಂಪಿತಪುಷ್ಪಗಂಧೀ .

ತಮಾತಪಕ್ಲಾಂತಮನಾತಪತ್ರಮಾಚಾರಪೂತಂ ಪವನೋ ನಿಷೇವೇ .. 2-13..

ಶಶಾಮ ವೃಷ್ಟ್ಯಾಪಿ ವಿನಾ ದವಾಗ್ನಿರಾಸೀದ್ವಿಶೇಷಾ ಫಲಪುಷ್ಪವೃದ್ಧಿಃ .
ಊನಂ ನ ಸತ್ತ್ವೇಷ್ವಧಿಕೋ ಬಬಾಧೇ ತಸ್ಮಿನ್ವನಂ ಗೋಪ್ತರಿ ಗಾಹಮಾನೇ .. 2-14..

ಸಂಚಾರಪೂತಾನಿ ದಿಗಂತರಾಣಿ ಕೃತ್ವಾ ದಿನಾಂತೇ ನಿಲಯಾಯ ಗಂತುಂ .

ಪ್ರಚಕ್ರಮೇ ಪಲ್ಲವರಾಗತಾಮ್ರಾ ಪ್ರಭಾ ಪತಂಗಸ್ಯ ಮುನೇಶ್ಚ ಧೇನುಃ .. 2-15..
ತಾಂ ದೇವತಾಪಿತ್ರತಿಥಿಕ್ರಿಯಾರ್ಥಾಮನ್ವಗ್ಯಯೌ ಮಧ್ಯಮಲೋಕಪಾಲಃ .
ಬಭೌ ಚ ಸಾ ತೇನ ಸತಾಂ ಮತೇನ ಶ್ರದ್ಧೇವ ಸಾಕ್ಷಾದ್ವಿಧಿನೋಪಪನ್ನಾ .. 2-16..
ಸ ಪಲ್ವಲೋತ್ತೀರ್ಣವರಾಹಯೂಥಾನ್ಯಾವಾಸವೃಕ್ಷೋನ್ಮುಖಬರ್ಹಿಣಾನಿ .

ಯಯೌಮೃಗಾಧ್ಯಾಸಿತಶಾದ್ವಲಾನಿ ಶ್ಯಾಮಾಯಮಾನಾನಿವನಾನಿಪಶ್ಯನ್ .. 2-17..

ಆಪೀನಭಾರೋದ್ವಹನಪ್ರಯತ್ನಾದ್ಗೃಷ್ಟಿರ್ಗುರುತ್ವಾದ್ವಪುಷೋ ನರೇಂದ್ರಃ .
ಉಭಾವಲಂಚಕ್ರತುರಂಚಿತಾಭ್ಯಾಂ ತಪೋವನಾವೃತ್ತಿಪಥಂ ಗತಾಭ್ಯಾಂ .. 2-18..

ವಸಿಷ್ಠಧೇನೋರನುಯಾಯಿನಂ ತಮಾವರ್ತಮಾನಂ ವನಿತಾ ವನಾಂತಾತ್ .

ಪಪೌ ನಿಮೇಷಾಲಸಪಕ್ಷ್ಮಪಂಕ್ತಿರುಪೋಷಿತಾಭ್ಯಾಮಿವ ಲೋಚನಾಭ್ಯಾಂ .. 2-19..

ಪುರಸ್ಕೃತಾ ವರ್ತ್ಮನಿ ಪಾರ್ಥಿವೇನ ಪ್ರತ್ಯುದ್ಗತಾ ಪಾರ್ಥಿವಧರ್ಮಪತ್ನ್ಯಾ .

ತದಂತರೇ ಸಾ ವಿರರಾಜ ಧೇನುರ್ದಿನಕ್ಷಪಾಮಧ್ಯಗತೇವ ಸಂಧ್ಯಾ .. 2-20..
ಪ್ರದಕ್ಷಿಣೀಕೃತ್ಯ ಪಯಸ್ವಿನೀಂ ತಾಂ ಸುದಕ್ಷಿಣಾ ಸಾಕ್ಷತಪಾತ್ರಹಸ್ತಾ .
ಪ್ರಣಮ್ಯ ಚಾನರ್ಚ ವಿಶಾಲಮಸ್ಯಾಃ ಶೃಂಗಾಂತರಂ ದ್ವಾರಮಿವಾರ್ಥಸಿದ್ಧೇಃ .. 2-21..
ವತ್ಸೋತ್ಸುಕಾಪಿ ಸ್ತಿಮಿತಾ ಸಪರ್ಯಾಂ ಪ್ರತ್ಯಗ್ರಹೀತ್ಸೇತಿ ನನದುತುಸ್ತೌ .
ಭಕ್ತ್ಯೋಪಪನ್ನೇಷು ಹಿ ತದ್ವಿಧಾನಾನಾಂ ಪ್ರಸಾದಚಿಹ್ನಾನಿ ಪುರಃಫಲಾನಿ .. 2-22..

ಗುರೋಃ ಸದಾರಸ್ಯ ನಿಪೀಡ್ಯ ಪಾದೌ ಸಮಾಪ್ಯ ಸಾಂಧ್ಯಂ ಚ ವಿಧಿಂ ದಿಲೀಪಃ .
ದೋಹಾವಸಾನೇ ಪುನರೇವ ದೋಗ್ಧ್ರೀಂ ಭೇಜೇ ಭುಜೋಚ್ಛಿನ್ನರಿಪುರ್ನಿಷಣ್ಣಾಂ ..

2-23..

ತಾಮಂತಿಕನ್ಯಸ್ತಬಲಿಪ್ರದೀಪಾಮನ್ವಾಸ್ಯ ಗೋಪ್ತಾ ಗೃಹಿಣೀಸಹಾಯಃ .
ಕ್ರಮೇಣ ಸುಪ್ತಾಮನು ಸಂವಿವೇಶ ಸುಪ್ತೋತ್ಥಿತಾಂ ಪ್ರಾತರನೂದತಿಷ್ಠತ್ .. 2-24..

ಇತ್ಥಂ ವ್ರತಂ ಧಾರಯತಃ ಪ್ರಜಾರ್ಥಂ ಸಮಂ ಮಹಿಷ್ಯಾ ಮಹನೀಯಕೀರ್ತೇಃ .
ಸಪ್ತ ವ್ಯತೀಯುಸ್ತ್ರಿಗುಣಾನಿ ತಸ್ಯ ದಿನಾನಿ ದೀನೋದ್ಧರಣೋಚಿತಸ್ಯ .. 2-25..
ಅನ್ಯೇದ್ಯುರಾತ್ಮಾನುಚರಸ್ಯ ಭಾವಂ ಜಿಜ್ಞಾಸಮಾನಾ ಮುನಿಹೋಮಧೇನುಃ .
ಗಂಗಾಪ್ರಪಾತಾಂತವಿರೂಢಶಷ್ಪಂ ಗೌರೀಗುರೋರ್ಗಹ್ವರಮಾವಿವೇಶ .. 2-26..

ಸಾ ದುಷ್ಪ್ರಧರ್ಷಾ ಮನಸಾಪಿ ಹಿಂಸ್ರೈರಿತ್ಯದ್ರಿಶೋಭಾಪ್ರಹಿತೇಕ್ಷಣೇನ .

ಅಲಕ್ಷಿತಾಭ್ಯುತ್ಪತನೋ ನೃಪೇಣ ಪ್ರಸಹ್ಯ ಸಿಂಹಃ ಕಿಲ ತಾಂ ಚಕರ್ಷ .. 2-27..

ತದೀಯಮಾಕ್ರಂದಿತಮಾರ್ತಸಾಧೋರ್ಗುಹಾನಿಬದ್ಧಪ್ರತಿಶಬ್ದದೀರ್ಘಂ .

ರಶ್ಮಿಷ್ವಿವಾದಾಯ ನಗೇಂದ್ರಸಕ್ತಾಂ ನಿವರ್ತಯಾಮಾಸ ನೃಪಸ್ಯ ದೃಷ್ಟಿಂ .. 2-28..

ಸ ಪಾಟಲಾಯಾಂ ಗವಿ ತಸ್ಥಿವಾಂಸಂ ಧನುರ್ಧರಃ ಕೇಸರಿಣಂ ದದರ್ಶ .

ಅಧಿತ್ಯಕಾಯಾಮಿವ ಧಾತುಮಯ್ಯಾಂ ಲೋಧ್ರದ್ರುಮಂ ಸಾನುಮತಃ ಪ್ರಫುಲ್ಲಂ ..

2-29..

ತತೋ ಮೃಗೇಂದ್ರಸ್ಯ ಮೃಗೇಂದ್ರಗಾಮೀ ವಧಾಯ ವಧ್ಯಸ್ಯ ಶರಂ ಶರಣ್ಯಃ .
ಜಾತಾಭಿಷಂಗೋ ನೃಪತಿರ್ನಿಷಂಗಾದುದ್ಧರ್ತುಮೈಚ್ಛತ್ಪ್ರಸಭೋದ್ಧೃತಾರಿಃ .. 2-30..
ವಾಮೇತರಸ್ತಸ್ಯ ಕರಃ ಪ್ರಹರ್ತುರ್ನಖಪ್ರಭಾಭೂಷಿತಕಂಕಪತ್ರೇ .

ಸಕ್ತಾಂಗುಲಿಃ ಸಾಯಕಪುಂಖ ಏವ ಚಿತ್ರಾರ್ಪಿತಾರಂಭ ಇವಾವತಸ್ಥೇ .. 2-31..

ಬಾಹುಪ್ರತಿಷ್ಟಂಭವಿವೃದ್ಧಮನ್ಯುರಭ್ಯರ್ಣಮಾಗಸ್ಕೃತಮಸ್ಪೃಶದ್ಭಿಃ .
ರಾಜಾ ಸ್ವತೇಜೋಭಿರದಹ್ಯತಾಂತರ್ಭೋಗೀವಮಂತ್ರೌಷಧಿರುದ್ಧವೀರ್ಯಃ .. 2-32..
ತಮಾರ್ಯಗೃಹ್ಯಂ ನಿಗೃಹೀತಧೇನುರ್ಮನುಷ್ಯವಾಚಾ ಮನುವಂಶಕೇತುಂ .

ವಿಸ್ಮಾಯಯನ್ವಿಸ್ಮಿತಮಾತ್ಮವೃತ್ತೌ ಸಿಂಹೋರುಸತ್ತ್ವಂ ನಿಜಗಾದ ಸಿಂಹಃ .. 2-33..
ಅಲಂ ಮಹೀಪಾಲ ತವ ಶ್ರಮೇಣ ಪ್ರಯುಕ್ತಮಪ್ಯಸ್ತ್ರಮಿತೋ ವೃಥಾ ಸ್ಯಾತ್ .

ಸ ಪಾದಪೋನ್ಮೂಲನಶಕ್ತಿ ರಂಹಃ ಶಿಲೋಚ್ಚಯೇಮೂರ್ಚ್ಛತಿ ಮಾರುತಸ್ಯ .. 2-34..
ಕೈಲಾಸಗೌರಂ ವೃಷಮಾರುರಕ್ಷೋಃ ಪಾದಾರ್ಪಣಾನುಗ್ರಹಪೂತಪೃಷ್ಠಂ .

ಅವೇಹಿ ಮಾಂ ಕಿಂಕರಮಷ್ಟಮೂರ್ತೇಃ ಕುಂಭೋದರಂ ನಾಮ ನಿಕುಂಭಮಿತ್ರಂ ..

2-35..

ಅಮುಂ ಪುರಃ ಪಶ್ಯಸಿ ದೇವದಾರುಂ ಪುತ್ರೀಕೃತೋಽಸೌ ವೃಷಭಧ್ವಜೇನ .

ಯೋ ಹೇಮಕುಂಭಸ್ತನನಿಃಸೃತಾನಾಂ ಸ್ಕಂದಸ್ಯ ಮಾತುಃ ಪಯಸಾಂ ರಸಜ್ಞಃ .. 2-

36..

ಕಂಡೂಯಮಾನೇನ ಕಟಂ ಕದಾಚಿದ್ವನ್ಯದ್ವಿಪೇನೋನ್ಮಥಿತಾ ತ್ವಗಸ್ಯ .
ಅಥೈನಮದ್ರೇಸ್ತನಯಾ ಶುಶೋಚ ಸೇನಾನ್ಯಮಾಲೀಢಮಿವಾಸುರಾಸ್ತ್ರೈಃ .. 2-37..
ತದಾಪ್ರಭೃತ್ಯೇವ ವನದ್ವಿಪಾನಾಂ ತ್ರಾಸಾರ್ಥಮಸ್ಮಿನ್ನಹಮದ್ರಿಕುಕ್ಷೌ .

ವ್ಯಾಪರಿತಃ ಶೂಲಭೃತಾ ವಿಧಾಯ ಸಿಂಹತ್ವಮಂಕಾಗತಸತ್ತ್ವವೃತ್ತಿ .. 2-38..
ತಸ್ಯಾಲಮೇಷಾ ಕ್ಷುಧಿತಸ್ಯ ತೃಪ್ತ್ಯೈ ಪ್ರದಿಷ್ಟಕಾಲಾ ಪರಮೇಶ್ವರೇಣ .

ಉಪಸ್ಥಿತಾ ಶೋಣಿತಪಾರಣಾ ಮೇ ಸುರದ್ವಿಷಶ್ಚಾಂದ್ರಮಸೀ ಸುಧೇವ .. 2-39..

ಸ ತ್ವಂ ನಿವರ್ತಸ್ವ ವಿಹಾಯ ಲಜ್ಜಾಂ ಗುರೋರ್ಭವಾಂದರ್ಶಿತಶಿಷ್ಯಭಕ್ತಿಃ .
ಶಸ್ತ್ರೇಣ ರಕ್ಷ್ಯಂ ಯದಶಕ್ಯರಕ್ಷಂ ನ ತದ್ಯಶಃ ಶಸ್ತ್ರಭೃತಾಂ ಕ್ಷಿಣೋತಿ .. 2-40..

ಇತಿ ಪ್ರಗಲ್ಭಂ ಪುರುಷಾಧಿರಾಜೋ ಮೃಗಾಧಿರಾಜಸ್ಯ ವಚೋ ನಿಶಮ್ಯ .

ಪ್ರತ್ಯಾಹತಾಸ್ತ್ರೋ ಗಿರಿಶಪ್ರಭಾವಾದಾತ್ಮನ್ಯವಜ್ಞಾಂ ಶಿಥಿಲೀಚಕಾರ .. 2-41..

ಪ್ರತ್ಯಬ್ರವೀಚ್ಚೈನಮಿಷುಪ್ರಯೋಗೇ ತತ್ಪೂರ್ವಭಂಗೇ ವಿತಥಪ್ರಯತ್ನಃ .
ಜಡೀಕೃತಸ್ತ್ರ್ಯಂಬಕವೀಕ್ಷಣೇನ ವಜ್ರಂ ಮುಮುಕ್ಷನ್ನಿವ ವಜ್ರಪಾಣಿಃ .. 2-42..
ಸಂರುದ್ಧಚೇಷ್ಟಸ್ಯ ಮೃಗೇದ್ರ ಕಾಮಂ ಹಾಸ್ಯಂ ವಚಸ್ತದ್ಯದಹಂ ವಿವಕ್ಷುಃ .
ಅಂತರ್ಗತಂ ಪ್ರಾಣಭೃತಾಂ ಹಿ ವೇದ ಸರ್ವಂ ಭವಾನ್ಭಾವಮತೋಽಭಿಧಾಸ್ಯೇ .. 2-

43..

ಮಾನ್ಯಃ ಸ ಮೇ ಸ್ಥಾವರಜಂಗಮಾನಾಂ ಸರ್ಗಸ್ಥಿತಿಪ್ರತ್ಯವಹಾರಹೇತುಃ .
ಗುರೋರಪೀದಂ ಧನಮಾಹಿತಗ್ನೇರ್ನಶ್ಯತ್ಪುರಸ್ತಾದನುಪೇಕ್ಷಣೀಯಂ .. 2-44..

ಸ ತ್ವಂ ಮದೀಯೇನ ಶರೀರವೃತ್ತಿಂ ದೇಹೇನ ನಿರ್ವರ್ತಯಿತುಂ ಪ್ರಸೀದ .

ದಿನಾವಸಾನೋತ್ಸುಕಬಾಲವತ್ಸಾ ವಿಸೃಜ್ಯ ತಾಂ ಧೇನುರಿಯಂ ಮಹರ್ಷೇಃ .. 2-45..
ಅಥಾಂಧಕಾರಂ ಗಿರಿಗಹ್ವರಾಣಾಂ ದಂಷ್ಟ್ರಾಮಯೂಖೈಃ ಶಕಲಾನಿ ಕುರ್ವನ್ .

ಭೂಯಃ ಸ ಭೂತೇಶ್ವರಪಾರ್ಶ್ವವರ್ತೀ ಕಿಂಚಿದ್ವಿಹಸ್ಯಾರ್ಥಪತಿಂ ಬಭಾಷೇ .. 2-46..

ಏಕಾತಪತ್ರಂ ಜಗತಃ ಪ್ರಭುತ್ವಂ ನವಂ ವಯಃ ಕಾಂತಮಿದಂ ವಪುಶ್ಚ .
ಅಲ್ಪಸ್ಯ ಹೇತೋರ್ಬಹು ಹಾತುಮಿಚ್ಛನ್ವಿಚಾರಮೂಢಃ ಪ್ರತಿಭಾಸಿ ಮೇ ತ್ವಂ .. 2-47..

ಭೂತಾನುಕಂಪಾ ತವ ಚೇದಿಯಂ ಗೌರೇಕಾ ಭವೇತ್ಸ್ವಸ್ತಿಮತೀ ತ್ವದಂತೇ .

ಜೀವನ್ಪುನಃ ಶಶ್ವದುಪಪ್ಲವೇಭ್ಯಃ ಪ್ರಜಾಃ ಪ್ರಜಾನಾಥ ಪಿತೇವ ಪಾಸಿ .. 2-48..

ಅಥೈಕಧೇನೋರಪರಾಧಚಂಡಾದ್ಗುರೋಃ ಕೃಶಾನುಪ್ರತಿಮಾದ್ಬಿಭೇಷಿ .

ಶಕ್ಯೋಽಸ್ಯ ಮನ್ಯುರ್ಭವತಾ ವಿನೇತುಂ ಗಾಃ ಕೋಟಿಶಃ ಸ್ಪರ್ಶಯತಾ ಘಟೋಧ್ನೀಃ
.. 2-49..

ತದ್ರಕ್ಷ ಕಲ್ಯಾಣಪರಂಪರಾಣಾಂ ಭೋಕ್ತಾರಮೂರ್ಜಸ್ವಲಮಾತ್ಮದೇಹಂ .

ಮಹೀತಲಸ್ಪರ್ಶನಮಾತ್ರಭಿನ್ನಮೃದ್ಧಂ ಹಿ ರಾಜ್ಯಂ ಪದಮೈಂದ್ರಮಾಹುಃ .. 2-50..
ಏತಾವದುಕ್ತ್ವಾ ವಿರತೇ ಮೃಗೇಂದ್ರೇ ಪ್ರತಿಸ್ವನೇನಾಸ್ಯ ಗುಹಾಗತೇನ .

ಶಿಲೋಚ್ಚಯೋಽಪಿ ಕ್ಷಿತಿಪಾಲಮುಚ್ಚೈಃ ಪ್ರೀತ್ಯಾ ತಮೇವಾರ್ಥಮಭಾಷತೇವ .. 2-

51..

ನಿಶಮ್ಯ ದೇವಾನುಚರಸ್ಯ ವಾಚಂ ಮನುಷ್ಯದೇವಃ ಪುನರಪ್ಯುವಾಚ .

ಧೇನ್ವಾ ತದಧ್ಯಾಸಿತಕಾತರಾಕ್ಷ್ಯಾ ನಿರೀಕ್ಷ್ಯಮಾಣಃ ಸುತರಾಂ ದಯಾಲುಃ .. 2-52..
ಕ್ಷತಾತ್ಕಿಲ ತ್ರಾಯತ ಇತ್ಯುದಗ್ರಃ ಕ್ಷತ್ರಸ್ಯ ಶಬ್ದೋ ಭುವನೇಷು ರೂಢಃ .
ರಾಜ್ಯೇನ ಕಿಂ ತದ್ವಿಪರೀತವೃತ್ತೇಃ ಪ್ರಾಣೈರುಪಕ್ರೋಶಮಲೀಮಸೈರ್ವಾ .. 2-53..

ಕಥಂ ನು ಶಕ್ಯೋಽನುನಯೋಮಹರ್ಷೇರ್ವಿಶ್ರಾಣನಾಚ್ಚಾನ್ಯಪಯಸ್ವಿನಾಂ .

ಇಮಾಮನೂನಾಂ ಸುರಭೇರವೇಹಿ ರುದ್ರೌಜಸಾ ತು ಪ್ರಹೃತಂ ತ್ವಯಾಸ್ಯಾಂ .. 2-54..

ಸೇಯಂ ಸ್ವದೇಹಾರ್ಪಣನಿಷ್ಕ್ರಯೇಣ ನ್ಯಾಯ್ಯಾ ಮಯಾ ಮೋಇಚಯಿತುಂ
ಭವತ್ತಃ .
ನ ಪಾರಣಾ ಸ್ಯಾದ್ವಿಹತಾ ತವೈವಂ ಭವೇದಲುಪ್ತಶ್ಚ ಮುನೇಃ ಕ್ರಿಯಾರ್ಥಃ .. 2-55..
ಭವಾನಪೀದಂ ಪರವಾನವೈತಿ ಮಹಾನ್ಹಿ ಯತ್ನಸ್ತವ ದೇವದಾರೌ .

ಸ್ಥಾತುಂ ನಿಯೋಕ್ತುರ್ನ ಹಿ ಶಕ್ಯಮಗ್ರೇ ವಿನಾಶ್ಯ ರಕ್ಷ್ಯಂ ಸ್ವಯಮಕ್ಷತೇನ .. 2–56..

ಕಿಮಪ್ಯಹಿಂಸ್ಯಸ್ತವ ಚೇನ್ಮತೋಽಹಂಯಶಃಶರೀರೇ ಭವ ಮೇ ದಯಾಲುಃ .
ಏಕಾಂತವಿಧ್ವಂಸಿಷು ಮದ್ವಿಧಾನಂ ಪಿಂಡೇಷ್ವನಾಸ್ಥಾ ಖಲು ಭೌತಿಕೇಷು .. 2-57..
ಸಂಬಂಧಮಾಭಾಷಣಪೂರ್ವಮಾಹುರ್ವೃತ್ತಃ ಸ ನೌ ಸಂಗತಯೋರ್ವನಾಂತೇ .

ತದ್ಭೂತನಾಥಾನುಗ ನಾರ್ಹಸಿ ತ್ವಂ ಸಂಬಂಧಿನೋ ಮೇ ಪ್ರಣಯಂ ವಿಹಂತುಂ ..

2-58..

ತಥೇಇತಿ ಗಾಮುಕ್ತವತೇ ದಿಲೀಪಃ ಸದ್ಯಃಪ್ರತಿಷ್ಟಂಭವಿಮುಕ್ತಬಾಹುಃ .
ಸನ್ನ್ಯಸ್ತಶಸ್ತ್ರೋ ಹರಯೇ ಸ್ವದೇಹಮುಪಾನಯತ್ಪಿಂಡಮಿವಾಮಿಷಸ್ಯ .. 2-59..
ತಸ್ಮಿನ್ಕ್ಷಣೇ ಪಾಲಯಿತುಃ ಪ್ರಜಾನಾಮುತ್ಪಶ್ಯತಃ ಸಿಂಹನಿಪಾತಮುಗ್ರಂ .

ಅವಾಙ್ಮುಖಸ್ಯೋಪರಿ ಪುಷ್ಪವೃಷ್ಟಿಃ ಪಪಾತ ವಿದ್ಯಾಧರಹಸ್ತಮುಕ್ತಾ .. 2-60..
ಉತ್ತಿಷ್ಠ ವತ್ಸೇತ್ಯಮೃತಾಯಮಾನಂ ವಚೋ ನಿಶಮ್ಯೋತ್ಥಿತಮುತ್ಥಿತಃ ಸನ್.

ದದರ್ಶ ರಾಜಾ ಜನನೀಮಿವ ಸ್ವಾಂ ಗಾಮಗ್ರತಃ ಪ್ರಸ್ರವಿಣೀಂ ನ ಸಿಂಹಂ .. 2-61..

ತಂ ವಿಸ್ಮಿತಂ ಧೇನುರುವಾಚ ಸಾಧೋಮಾಯಾಂಮಯೋದ್ಭಾವ್ಯ ಪರೀಕ್ಷಿತೋಽಸಿ
.

ಋಷಿಪ್ರಭಾವಾನ್ಮಯಿ ನಾಂತಕೋಽಪಿ ಪ್ರಭುಃ ಪ್ರಹರ್ತುಂ ಕಿಮುತಾನ್ಯಹಿಂಸ್ರಾಃ .. 2-
62..

ಭಕ್ತ್ಯಾ ಗುರೌ ಮಯ್ಯನುಕಂಪಯಾ ಚ ಪ್ರೀತಾಸ್ಮಿ ತೇ ಪುತ್ರ ವರಂ ವೃಣೀಷ್ವ .
ನ ಕೇವಲಾನಾಂ ಪಯಸಾಂ ಪ್ರಸೂತಿಮವೇಹಿ ಮಾಂ ಕಾಮದುಘಾಂ ಪ್ರಸನ್ನಾಂ ..

2-63..

ತತಃ ಸಮಾನೀಯ ಸಮಾನಿತಾರ್ಥೀ ಹಸ್ತೌ ಸ್ವಹಸ್ತಾರ್ಜಿತವೀರಶಬ್ದಃ .
ವಂಶಸ್ಯ ಕರ್ತಾರಮನಂತಕೀರ್ತಿಂ ಸುದಕ್ಷಿಣಾಯಾಂ ತನಯಂಯಯಾಚೇ .. 2-64..
ಸಂತಾನಕಾಮಾಯ ತಥೇತಿ ಕಾಮಂ ರಾಜ್ಞೇ ಪ್ರತಿಶ್ರುತ್ಯ ಪಯಸ್ವಿನೀ ಸಾ .

ದುಗ್ಧ್ವಾ ಪಯಃ ಪತ್ರಪುಟೇ ಮದೀಯಂ ಪುತ್ರೋಪಭುಂಕ್ಷ್ವೇತಿ ತಮದಿದೇಶ .. 2-65

ವತ್ಸಸ್ಯ ಹೋಮಾರ್ಥವಿಧೇಶ್ಚ ಶೇಷಂ ಗುರೋರನುಜ್ಞಾಮಧಿಗಮ್ಯ ಮಾತಃ .
ಊಧಸ್ಯಮಿಚ್ಛಾಮಿ ತವೋಪಭೋಕ್ತುಂ ಷಷ್ಠಾಂಶಮುರ್ವ್ಯಾ ಇವ ರಕ್ಷಿತಾಯಾಃ ..

2-66..

ಇತ್ಥಂ ಕ್ಷಿತೀಶೇನ ವಸಿಷ್ಠಧೇನುರ್ವಿಜ್ಞಾಪಿತಾ ಪ್ರೀತತರಾ ಬಭೂವ .

ತದನ್ವಿತಾ ಹೈಮವತಾಚ್ಚ ಕುಕ್ಷೇಃ ಪ್ರತ್ಯಾಯಯಾವಾಶ್ರಮಮಶ್ರಮೇಣ .. 2-67..

ತಸ್ಯಾಃ ಪ್ರಸನ್ನೇಂದುಮುಖಪ್ರಸಾದಂ ಗುರುರ್ನೃಪಾಣಾಂ ಗುರವೇ ನಿವೇದ್ಯ .
ಪ್ರಹರ್ಷಚಿಹ್ನಾನುಮಿತಂ ಪ್ರಿಯಾಯೈ ಶಶಂಸ ವಾಚಾ ಪುನರುಕ್ತಮೇವ .. 2-68..

ಸ ನಂದಿನೀಸ್ತನ್ಯಮನಿಂದಿತಾತ್ಮಾ ಸದ್ವತ್ಸಲೋ ವತ್ಸಹುತಾವಶೇಷಂ .

ಪಪೌ ವಸಿಷ್ಠೇನ ಕೃತಾಭ್ಯನುಜ್ಞಃ ಶುಭ್ರಂ ಯಶೋಮೂರ್ತಮಿವಾತಿತೃಷ್ಣಃ .. 2-69..
ಪ್ರಾತರ್ಯಥೋಕ್ತವ್ರತಪಾರಣಾಂತೇ ಪ್ರಾಸ್ಥಾನಿಕಂ ಸ್ವಸ್ತ್ಯಯನಂ ಪ್ರಯುಜ್ಯ .
ತೌ ದಂಪತೀ ಸ್ವಾಂ ಪ್ರತಿ ರಾಜಧಾನೀಂ ಪ್ರಸ್ಥಾಪಯಾಮಾಸ ವಶೀ ವಸಿಷ್ಠಃ .. 2-70..
ಪ್ರದಕ್ಷಿಣೀಕೃತ್ಯ ಹುತಂ ಹುತಾಶಮನಂತರಂ ಭರ್ತುರರುಂಧತೀಂ ಚ .

ಧೇನುಂ ಸವತ್ಸಾಂ ಚ ನೃಪಃ ಪ್ರತಸ್ಥೇ ಸನ್ಮಂಗಲೋದಗ್ರತರಪ್ರಭಾವಃ .. 2-71..
ಶ್ರೋತ್ರಾಭಿರಾಮಧ್ವನಿನಾ ರಥೇನ ಸ ಧರ್ಮಪತ್ನೀಸಹಿತಃ ಸಹಿಷ್ಣುಃ .
ಯಯಾವನುದ್ಘಾತಸುಖೇನ ಮಾರ್ಗಂ ಸ್ವೇನೇವ ಪೂರ್ಣೇನ ಮನೋರಥೇನ .. 2-

72..

ತಮಾಹಿತೌತ್ಸುಕ್ಯಮದರ್ಶನೇನ ಪ್ರಜಾಃ ಪ್ರಜಾರ್ಥವ್ರತಕರ್ಶಿತಾಂಗಂ .

ನೇತ್ರೈಃ ಪಪುಸ್ತೃಪ್ತಿಮನಾಪ್ನುವದ್ಭಿರ್ನವೋದಯಂ ನಾಥಮಿವೌಷಧೀನಾಂ .. 2-73..

ಪುರಂದರಶ್ರೀಃ ಪುರಮುತ್ಪತಾಕಂ ಪ್ರವಿಶ್ಯ ಪೌರೈರಭಿನಂದ್ಯಮಾನಃ .
ಭುಜೇ ಭುಜಂಗೇಂದ್ರಸಮಾನಸಾರೇ ಭೂಯಃ ಸ ಭೂಮೇರ್ಧುರಮಾಸಸಂಜ .. 2-

74..

ಅಥ ನಯನಸಮುತ್ಥಂ ಜ್ಯೋತಿರತ್ರೇರಿವ ದ್ಯೌಃ
ಸುರಸರಿದಿವ ತೇಜೋ ವಹ್ನಿನಿಷ್ಠ್ಯೂತಮೈಶಂ .

ನರಪತಿಕುಲಭೂತ್ಯೈ ಗರ್ಭಮಾಧತ್ತ ರಾಜ್ಞೀ
ಗುರುಭಿರಭಿನಿವಿಷ್ಟಂ ಲೋಕಪಾಲಾನುಭಾವೈಃ .. 2-75..
ಇತಿ ಶ್ರೀರಘುವಂಶೇ ಮಹಾಕಾವ್ಯೇ ಕವಿಶ್ರೀಕಾಲಿದಾಸಕೃತೌ
ನಂದಿನೀವರಪ್ರದಾನೋ ನಾಮ ದ್ವಿತೀಯಃ ಸರ್ಗಃ ..

